Gwaith Comisiwn i Awduron:
Natur a’r amgylchedd er budd llesiant
Dyddiad cau i Fynegi Diddordeb:
12.00pm dydd Llun 21 Mawrth 2022

Mae Llenyddiaeth Cymru, mewn partneriaeth a Chyfoeth Naturiol Cymru, yn gwahodd mynegiadau o ddiddordeb gan awduron a hwyluswyr creadigol i ddyfeisio a rhedeg prosiect ysgrifennu creadigol sy’n canolbwyntio ar iechyd a llesiant.  
Rydym yn credu fod gan lenyddiaeth y grym i wella a thrawsnewid bywydau. Rydym oll yn ymwybodol fod awyr iach a threulio amser yn yr awyr agored yn llesol i’n llesiant emosiynol, a gall ymdrochi yn ein hamgylchedd naturiol ac ysgrifennu am ei ryfeddod fod o fudd emosiynol. Gyda’n gofidiau am yr argyfwng hinsawdd a’r pandemig yn cynyddu, mae nifer ohonom wedi troi at fyd natur gan fwynhau buddion ein hamgylchedd naturiol.
Rydym felly yn awyddus i wahodd artistiaid i ddyfeisio prosiect sydd yn archwilio’r cysylltiad rhwng llenyddiaeth, llesiant, a’r amgylchedd naturiol. Mae 3 comisiwn werth £4,000 yr un ar gael. Gall hwyluswyr fynegi diddordeb yn unigol, mewn pâr, neu fel grŵp. Mae Canolfan Ysgrifennu Tŷ Newydd hefyd ar gael fel adnodd a all gael ei ddefnyddio ar gyfer digwyddiad preswyl neu ddibreswyl, yn ddibynnol ar argaeledd.  
Byddwn yn blaenoriaethu’r prosiectau fydd yn gadael gwaddol hir dymor, a bydd o leiaf un o’r comisiynau yn cael eu rhoddi i brosiect lle caiff y gweithgaredd ei chyflawni drwy gyfrwng y Gymraeg. Mae gennym ddiddordeb mawr mewn sefydlu prosiect yn ardal Llanystumdwy, gyda’r bwriad o gynnig cefnogaeth hirdymor i’w gynnal trwy ein cartref yng Nghanolfan Ysgrifennu Tŷ Newydd.

Nodau ac Amcanion:
· Darparu gweithgaredd ysgrifennu creadigol arloesol a newydd i bobl ar incwm isel sy'n cefnogi iechyd meddwl a llesiant

· Darparu cyfleoedd i awduron sydd ar gychwyn eu gyrfa a chynulleidfaoedd creadigol ddatblygu neu ddysgu sgiliau Newydd

· Creu prosiectau peilot y gellir eu defnyddio fel arfer da ar gyfer prosiectau yn y dyfodol mewn ardaloedd eraill yng Nghymru

· Gweithio pan yn bosib mewn partneriaeth â sefydliad lleol (gwirfoddol / trydydd sector) sydd â phrofiad o gefnogi pobl i fwynhau eu hamgylchedd naturiol a sefydlu mentrau hir dymor yn y gymuned

· I ddarparu gwaith â thâl i awduron llawrydd mewn cyfnod o ansicrwydd economaidd o ganlyniad i haint Coronafeirws


· Diddanu cleientiaid a chynulleidfaoedd gyda chynnwys llenyddol cyffrous, difyr a gafaelgar

· Defnyddio llwyfannau digidol, ac o bosib gweithgaredd wyneb yn wyneb o bell, i ddod â chynulleidfaoedd a chymunedau creadigol ynghyd trwy lenyddiaeth


Allbynnau: 
· Bydd angen i bob prosiect ymwneud ag o leiaf 10 o gyfranogwyr, ond byddwn yn blaenoriaethu prosiectau sydd yn medru ymwneud â mwy. Mae Llenyddiaeth Cymru’n benodol yn awyddus i weithio â chyfranogwyr sydd wedi eu tangynrychioli yng nghymuned lenyddol Cymru e.e. rheiny o gefndiroedd Du, Asiaidd, neu leiafrifoedd ethnig; rheiny sydd yn anabl neu sydd â salwch hir dymor; rheiny sydd mewn risg o salwch oherwydd unigedd, a rheiny o gefndiroedd incwm-isel. Mae gennym hefyd ddiddordeb mewn prosiectau sy’n pontio’r cenedlaethau.

· Disgwylir i bob prosiect gyflawni o leiaf 8 sesiwn (neu tua 8 awr) i’r grŵp targed, a chyflawni prosiect gorffenedig ar y diwedd a all gael ei arddangos a’i ddefnyddio fel templed ar gyfer datblygiad pellach yn y dyfodol e.e. llyfr, darn o berfformiad, ffilm, murlun, arddangosfa leol, neu ardd.  


· Mae’n rhaid i’r prosiectau ddarparu gweithgaredd cyfranogi creadigol, fel gweithdai ysgrifennu creadigol a theithiau cerdded yn yr awyr agored. 

· Mae’n rhaid i’r prosiectau fod ag elfen lenyddol/sgwennu creadigol gref, ond gallent hefyd gynnwys elfennau celfyddydol hefyd fel dylunio, cerddoriaeth, a dawns.

· Mae’n rhaid i’r prosiectau gael eu dogfennu a’u gwerthuso’n fanwl.

· Mae’n rhaid i’r artistiaid fynychu sesiwn wybodaeth/hyfforddiant gorfodol hanner diwrnod ar-lein fel rhan o’r comisiwn - bydd y sesiwn yn darparu cyfarwyddiadau i’r holl artistiaid a phartneriaid ar ddiogelwch, monitro, a gwerthuso.
Bydd staff Llenyddiaeth Cymru ar gael i gynorthwyo â phob elfen o ddatblygu, ac i gefnogi ar y gwaith darparu, monitro, a gwerthuso.

Beth sydd ar gael?
Mae 3 comisiwn werth £4,000 yr un ar gael.
Gall awduron ymgeisio am un comisiwn yn unig; er hynny, rydym yn croesawu mynegiad o ddiddordeb fel unigolyn, pâr, neu grŵp. 



Meini Prawf Cymhwyster
Mae pob awdur llawrydd sydd yng Nghymru yn gymwys ar gyfer y cyfle hwn, ond byddwn yn blaenoriaethu awduron nad ydynt wedi derbyn comisiwn neu waith gyda thâl gan Llenyddiaeth Cymru dros y 12 mis diwethaf.  
Bydd y panel dethol yn ystyried nifer o elfennau yn y broses ddethol, gan gynnwys blaenoriaethu'r rheiny sydd wedi eu tangynrychioli yng nghymuned lenyddol Cymru. Bydd potensial, brwdfrydedd, a ffresni syniadau oll yn cael eu hystyried mor bwysig â phrofiad, ac mae’n bosib y bydd cydbwysedd daearyddol ac ieithyddol yn cael ei ystyried.
Os am ragor o fanylion ar gymhwysedd, ewch draw i’r adran Cwestiynau Cyffredin isod. 

Sut i wneud cais
I ymgeisio am y cyfle hwn, cwblhewch y ffurflen gais yma (os hoffech ddarllen y ffurflen gais cyn dechrau ei llenwi, gallwch wneud hynny yma). Bydd y ffurflen gais yn gofyn am eich manylion personol, gan gynnwys manylion a fydd yn ein helpu i asesu eich cymhwyster a gwybodaeth am eich gyrfa hyd yn hyn. 
Bydd y ffurflen hefyd yn gofyn i chi gyflwyno amlinelliad o’ch prosiect a chyllideb.
Gallwch hefyd wneud cais trwy anfon fideo yn ateb cwestiynau'r ffurflen gais. Gellir anfon ceisiadau fideo trwy ddolen Dropbox neu WeTransfer. Os ydych yn anfon eich cais ar fideo, anfonwch e-bost yn cynnwys eich manylion cyswllt hefyd.
Anfonwch eich cais, neu unrhyw gwestiynau am y rôl, i post@llenyddiaethcymru.org gyda Natur a’r Amgylchedd er budd llesiant yn y llinell bwnc.
Rhaid mynegi diddordeb at Llenyddiaeth Cymru erbyn 12.00 pm (hanner dydd) ar ddydd Llun 21 Mawrth 2022

Beth sy’n digwydd nesaf?
Bydd eich cais yn cael ei asesu gan gynrychiolwyr o'r sefydliadau sy'n ariannu'r comisiynau hyn. Cyflwynir pob cais i’r panel yn ddienw er mwyn i’r panel asesu potensial a chryfder pob cais unigol yn seiliedig ar y cynnwys.
Mae’r panel yn cynnwys unigolion o amrywiaeth o gefndiroedd ieithyddol ac ethnig ac yn cynrychioli arbenigedd mewn gwahanol feysydd o’n gwaith gan gynnwys cyfathrebu, cyfranogi, datblygu awduron, monitro a gwerthuso, cynrychiolaeth a chydraddoldeb, iechyd a llesiant, a’r argyfwng hinsawdd. 
Mae’n bosib y bydd y panel yn dymuno gwahodd ymgeiswyr i drafod eu ceisiadau ymhellach. Yn yr achos hwn, caiff y sgyrsiau hyn eu cynnal ar ddydd Iau 24 Mawrth 2022. 
Bydd ceisiadau llwyddiannus yn cael eu dewis a’u cadarnhau gyda phob awdur erbyn dydd Mawrth 29 Mawrth 2022. Pryd hynny, bydd Llenyddiaeth Cymru yn cadarnhau’r cyllid a gynigir ac yn cytuno ar ddyddiad cwblhau gyda phob awdur.
Disgwylir i’r prosiectau llwyddiannus ddechrau ym mis Ebrill 2022.

Ein polisi recriwtio
Mae Llenyddiaeth Cymru wedi elwa o fod yn rhan o Ysgoloriaethau Creadigol Weston Jerwood, sy’n cefnogi sefydliadau celfyddydol i ehangu eu dull o weithio o ran recriwtio a datblygu doniau amrywiol. Rydyn ni wedi ymrwymo i groesawu ymgeiswyr o ystod eang o gefndiroedd, sy’n cynnwys asesu ceisiadau yn rhannol ar sail cryfderau posib. Os hoffech wneud cais am y rôl hon ond eich bod yn ansicr a oes gennych brofiad digonol, cysylltwch â ni i gael sgwrs anffurfiol. 

Cyllideb
Mae pob comisiwn werth £4,000. Rhaid i’r hwylusydd, neu’r tîm o hwyluswyr, ystyried a chynnwys eu ffi eu hunain o fewn y gyllideb hon wrth ddatblygu a chyflawni’r prosiect. Mae'r hwyluswyr yn rhydd i osod eu ffi dyddiol eu hunain yn seiliedig ar eu profiad ac arbenigedd.
Gall Canolfan Ysgrifennu Tŷ Newydd fod ar gael i’ch prosiect fel adnodd ar gyfer arhosiad preswyl byr wedi’i arlwyo’n llawn (uchafswm o 2 noson) neu ddigwyddiad dibreswyl yn ddibynnol ar argaeledd. Rhaid ystyried unrhyw gostau teithio i gyfranogwyr sy’n mynychu Tŷ Newydd o fewn cyllideb y prosiect.
Bydd staff Llenyddiaeth Cymru ar gael i gynorthwyo gyda’r cynllun rhagweld y gyllideb.

Enghraifft o Gyllideb
	Eitem
	Cost unigol
	Nifer sydd ei angen
	Cyfanswm

	Ffi Hwyluswr: Datblygu Prosiect (gan gynnwys cyfarfodydd gyda phartneriaid, gwaith paratoi, monitro, a gwerthuso)
	Ffi dyddiol @ £300
	3
	£900

	Ffi Hwyluswr: 4 diwrnod llawn o weithdai (neu 8 gweithdy hanner diwrnod)
	Ffi dyddiol @ £300
	4
	£1200

	Ffi Hwylusydd Gwadd (e.e. rhedeg taith natur)
	£300
	4
	£1200

	Deunyddiau i'r Gweithdy
	£100
	1
	£100

	Creu’r Gwaith Terfynol
	£600
	1
	£600

	Cyfanswm
	£4000



Ystyriwch yr effaith amgylcheddol os/wrth deithio i gyflawni’r prosiect hwn a pheidiwch ag anghofio ystyried costau teithio’r hwyluswyr a chyfranogwyr yn eich cyllideb os yw’n berthnasol.
Mae croeso i chi gysylltu â Llenyddiaeth Cymru os hoffech drafod eich syniadau ar gyfer y prosiect ymhellach. Cysylltwch â post@llenyddiaethcymru.org

